
 

 

 
 
 
Umsögn Háskóla Íslands um mál nr. 116 / 2026 – Áform um lagasetningu um 
breytingu á lögum um stuðning við nýsköpunarfyrirtæki nr. 152/2009 
 
 
Háskóli Íslands fagnar áherslum á að móta sjálfbært, skilvirkt og fyrirsjáanlegt 
stuðningskerfi fyrir rannsóknir, þróun og nýsköpun sem byggir á aukinni gagnaöflun og 
reglubundnu árangursmati án þess að draga úr hvatningu fyrirtækja til fjárfestinga í 
rannsóknum og þróun. 
 
Háskóli Íslands telur þó mikilvægt að hlutverk háskóla í nýsköpunarkerfinu sé skilgreint 
víðar en sem samstarfsaðila fyrirtækja eða veitenda rannsóknar- og þróunarþjónustu. 
Háskólar gegna lykilhlutverki við að skapa þá þekkingu sem nýsköpunarstuðningur 
byggir á og ættu jafnframt að vera virkir þátttakendur í mótun framtíðarumgjarðar 
nýsköpunarkerfisins. Í ljósi áherslna OECD á aukna gagnaöflun, árangursmat og 
markvissari stefnumótun teljum við mikilvægt að háskólasamfélagið hafi skýra 
aðkomu að þróun og mati á stuðningskerfinu til lengri tíma. 
 
Jafnframt teljum við mikilvægt að sérstök áhersla sé lögð á rannsóknardrifna 
nýsköpun. Slík nýsköpun byggir á langtímauppbyggingu þekkingar og rannsókna og 
getur orðið grunnur að nýjum atvinnugreinum, aukinni verðmætasköpun og sterkari 
samkeppnisstöðu Íslands til framtíðar. Þar gegna háskólar lykilhlutverki, bæði við að 
þróa nýja þekkingu og við að greina á hvaða sviðum Ísland hefur raunhæfa möguleika 
til að byggja upp sérstöðu og alþjóðlegt samkeppnisforskot til lengri tíma. 

